
Г.ТЭМҮҮЛЭН

“МОНГОЛ ХҮНИЙ УДМЫН САНГИЙН АЮУЛГҮЙ БАЙДЛЫГ ХАМГААЛАХ, 

ХҮН АМЫН ӨСӨЛТИЙГ ДЭМЖИХ ТАЛААР АВАХ АРГА ХЭМЖЭЭНИЙ ТУХАЙ” УЛСЫН ИХ ХУРЛЫН ТОГТООЛЫН ТӨСЛИЙН ҮЗЭЛ БАРИМТЛАЛ

Нэг. Хууль, тогтоолын төсөл боловсруулах үндэслэл, шаардлага.

1.1 Хууль зүйн үндэслэл, шаардлага.

Монгол Улсын Үндсэн хуулийн Арван нэгдүгээр зүйлийн 1 дэх хэсэг “Эх орныхоо тусгаар тогтнолыг батлан хамгаалж, үндэсний аюулгүй байдал, нийгмийн дэг журмыг хангах нь төрийн үүрэг мөн” гэж заасны дагуу төр үндэсний аюулгүй байдлыг хангах үүрэгтэй. Мөн Монгол Улсын Үндсэн хуулийн Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна” гэж заасны дагуу дараах Үндсэн хуулиар заасан эрхийг хангах, хамгаалах үүрэгтэй. 
Тус үүрэгт Үндсэн хуулийн Арван зургадугаар зүйлийн 6 дахь хэсэг “Эрүүл мэндээ хамгаалуулах, эмнэлгийн тусламж авах эрхтэй...”, Арван зургадугаар зүйлийн 11 дэх хэсэг ”... Гэр бүл, эх нялхас, хүүхдийн ашиг сонирхлыг төр хамгаална”, Арван зургадугаар зүйлийн 18 дахь хэсэг “...эх орондоо буцаж ирэх эрхтэй. Гадаадад явах, оршин суух эрхийг үндэсний болон хүн амын аюулгүй байдлыг хангах...”, гэх зэрэг үндсэн эрхүүдийг хуульчилж өгсөн.
Дээрх эрхүүдийг хангах чиглэлээр Монгол Улсын Их Хурлын 2010 оны 48 дугаар тогтоолын хавсралтаар баталсан Монгол Улсын үндэсний аюулгүй байдлын үзэл баримтлалын 3.1.3.1-д “Монгол Улсын хүн амын өсөлтийг дэмжиж, монгол хүний хөгжил, амьдралын чанарт дэвшил гаргана”, 3.1.3.2-д “Гадаадад сурч, хөдөлмөрлөж байгаа иргэддээ эх орондоо эргэн ирж ажиллаж, амьдрах таатай нөхцөл, боломжийг бүрдүүлнэ”, 3.1.3.4-д “Цус ойртолтыг багасгах, архидан согтууралт, мансуурахтай тэмцэх ажлыг эрчимжүүлж, хүн амын удмын санд учрах сөрөг нөлөөллийг бууруулна”, 3.1.3.5-д “Гадаадын иргэн, харьяалалгүй хүн, цагаачдын тооны зохист түвшинг хадгалж, бүртгэл, мэдээллийн тогтолцоо, эрх зүйн орчин, удирдлага, зохион байгуулалтыг боловсронгуй болгоно” гэж заасан бол Монгол Улсын Их Хурлын 2020 оны 23 дугаар тогтоолын 1 дүгээр хавсралтаар 
баталсан Монгол Улсын 2021-2025 онд хөгжүүлэх таван жилийн үндсэн чиглэлийн 2.3.1-д “Хүн амын тогтвортой өсөлтийг дэмжсэн, судалгаа, нотолгоонд суурилсан, гэр бүлд ээлтэй хөгжил, хамгааллын үр ашигтай тогтолцоог бүрдүүлнэ, 2.7.1- д “Хүн бүр удмаа мэдэж, угийн бичгээ хөтлөх үндэсний уламжлалыг сэргээнэ, 2.7.3-д “Гадаадын иргэн, харьяалалгүй хүн, цагаачдын тооны зохист түвшнийг хадгалах, хяналт тавих тогтолцоог бэхжүүлнэ, 2.7.4 “Хүн амын удмын сан, нөхөн үржихүйг хамгаалах төрийн бодлого, эрх зүйн орчныг бий болгоно” гэж тус тус заасан байна.

Дээрх хууль зүйн үндэслэл, шаардлагын хүрээнд “Монгол хүний удмын сангийн аюулгүй байдлыг хамгаалах, хүн амын өсөлтийг дэмжих талаар авах арга хэмжээний тухай” Улсын Их Хурлын тогтоолын төслийг боловсруулна.

1.2. Практик хэрэгцээ шаардлага.

Монгол хүний удмын сангийн аюулгүй байдал, нөхөн үржихүйг хамгаалах, хүн амын өсөлтийг дэмжих чиглэлээр төрөөс онцгой анхаарч, шаардлагатай бодлого төрийн бүтцийг бий болгон ажиллах шаардлагатай байна. Тухайлбал, Монгол Улсын шинжлэх ухааны байгууллагуудын бүтцийн өөрчлөлт хийх чиглэлийн дагуу 2015 онд Хүн судлалын төвийн үйл ажиллагааг Нийгмийн эрүүл мэндийн газартай нэгтгэснээс хойш хүн судлалын асуудал хариуцсан чиглэлийн төрийн бодлого орхигдож иржээ. Мөн хүн амын орон зайн байршил, суурьшлын нягтралтай уялдсан, төвлөрлийн эсрэг дотоод шилжилт хөдөлгөөнийг тэтгэх бодлого боловсруулан хэрэгжүүлэх шаардлага нэн тэргүүнд тулгамдаж байна.
Цаашлаад, Монгол Улсын хүн ам зүйн бодлогын хэрэгжилтийг ханган ажиллаж буй төрийн чиг үүрэг бүхий бүтэц байхгүй байгаа бөгөөд үүний улмаас хүн ам зүйн бодлого төлөвлөлт болон хэрэгжилт учир дутагдалтай байна. Төрийн энэхүү чиг үүргийг гүйцэтгэх бие даасан хараат бус байгууллага байгуулах шаардлагатай байна.

Мөн удмын санг цус ойртолтоос сэргийлж, цэвэр тунгалах байлгах гол хэрэглүүр болсон “Угийн бичиг” хөтлөх журмын хэрэгжилт улсын хэмжээнд хангалтгүй байгаа бөгөөд дийлэнх айл өрх “Угийн бичиг” хөтөлдөггүй, түүний ач холбогдлын талаар мэдлэг дутмаг байгаа нь судлаачдын хийсэн судалгаагаар харагдаж байна.
Хөдөлмөр, нийгмийн хамгааллын яамны судалгаагаар 2020 оны 09 сарын байдлаар Монгол Улсад 6-аас дээш хүүхэдтэй 3633 өрх байна. Эдгээр өрхүүдэд төрөөс нийгмийн асуудлыг шийдвэрлэхэд дэмжлэг үзүүлэх, орон сууц авахад нэг удаа урьдчилгаа төлбөрийг олгож дэмжлэг үзүүлэх хэрэгцээ шаардлага мөн гарч ирж байна. Хүүхэд олонтой өрхүүдийн нийгмийн асуудлыг шийдвэрлэх, хүн амын өсөлтийг дэмжих санхүү, эдийн засгийн хөшүүргийг бий болгох шаардлага мөн тулгамдаж байна.

Манай улсад эх, хүүхдийн эсэн мэнд амаржих, эрүүл мэндийн үйлчилгээ, асаргаа, сувилгаа авах талаар төрийн бодлого дутагдаж байгаа бөгөөд энэ талаар төрөөс арга хэмжээ авах шаардлагатай гэж олон улсын байгууллага, мэргэжлийн газрын судалгаанууд дүгнэж байгаа ажээ.


Гадаадад ажиллаж байгаа иргэдийн тоо даруй өнөөдөр даруй 100 мянгаас давсан
 бөгөөд эх орондоо ирж ажиллаж хөдөлмөрлөх сонирхолтой боловч ажлын байр хомс, ажиллаж амьдрах таатай орчин байхгүйн улмаас эргэн ирэх тохиолдол бага байна. Үүнтэй холбоотойгоор гадаад буй иргэдийн дунд гэр бүл салалт ихсэж, хүүхдийн эрх зөрчигдөх асуудал газар авч байна. Үүний зэрэгцээ, Монгол Улс чадварлаг, мэргэшсэн ажиллах хүчин болсон иргэдээ эх орны бүтээн байгуулалтад бүрэн дүүрэн ашиглаж чадахгүйд хүрч байна.
Үндэсний статистикийн хорооны “Согтууруулах ундааны хэрэглээ, үйлдвэрийн өнөөгийн байдал” судалгаанд тусгаснаар, Монгол Улсын хэмжээнд насанд хүрсэн нэг хүний жилийн дундаж согтууруулах ундааны хэрэглээ сүүлийн 11 жилийн хугацаанд 28.2 литрээс 52.5 литр болж 1.9 дахин өссөн байгаагаас үзвэл хүн амын дунд архи, согтууруулах ундааны хэрэглээ үйлдвэрлэл, нийлүүлэлтийн хэмжээнээс шалтгаалахгүй ихээр өсөж байна
. Мөн Үндэсний Статистикийн Хорооноос 2017 онд улсын хэмжээнд зохион байгуулсан “Жендэрт суурилсан хүчирхийллийн судалгаа”-ны дүнгээр бие махбодын хүчирхийлэлд өртсөн эмэгтэйчүүдийн 62.2 хувь нь нөхөр/хамтрагч нь архи, согтууруулах ундаа хэрэглэсэн нь хүчирхийлэл үйлдэхэд нөлөөлсөн гэх судалгааны дүн гарсан. Үүнээс үүдэн гэр бүлийн дунд хүчирхийлэл, гэр бүл салалт, хүүхэд өнчрөх зэрэг сөрөг үр дагавруудыг бий болгож байна.

Мансууруулах эм, сэтгэцэд нөлөөт бодистой холбогдолтой гэмт хэрэг 2018 онд 199 гарсан бол түүнд 402 хүн холбогдон шалгагдаж байжээ. 2019 оны эхний хагас жилийн байдлаар улсын хэмжээнд 96 гэмт хэрэгт 188 хүн холбогдон шалгагдаж байна
. Дээрх гэмт хэрэгт ялангуяа өсвөр насны хүүхэд, залуучууд холбогдож, энэхүү төрлийн хорт зуршилд өртөх эрсдэл ихээр нэмэгдэж байгаа нь хүүхэд залуучуудын эрүүл мэнд, нөхөн үржихүй, хүн амын удмын санд ноцтой сөрөг нөлөөллийг бий болгож байна.
Эдгээр үндэслэл, шаардлагын хүрээнд “Монгол хүний удмын сангийн аюулгүй байдлыг хамгаалах, хүн амын өсөлтийг дэмжих талаар авах арга хэмжээний тухай” Улсын Их Хурлын тогтоолыг төслийг боловсруулна.
Хоёр. Тогтоолын зорилго, ерөнхий бүтэц, зохицуулах харилцаа, хамрах хүрээ.

Тогтоолын төслийг Хууль тогтоомжийн тухай хуулийн 6 дугаар зүйлийн 6.1 –д заасны дагуу тогтоолын төсөл боловсруулав. Тогтоолын төсөл 2 заалт, 7 дэд заалттай. Монгол хүн судлал, хүн ам зүй, гэр бүлийн хөгжлийг дэмжих, хүн амын удмын сангийн болон эрүүл мэндийн аюулгүй байдлыг хангах замаар Монгол хүний оюуны чадавхи, бүтээмжийг дээшлүүлэх, үндэстний дархлааг бэхжүүлэх зорилгоор дараах арга хэмжээг авч хэрэгжүүлэхийг Засгийн газарт даалгаж, тогтоолын хэрэгжилтэд хяналт тавьж ажиллахыг холбогдох Байнгын хороонд даалгасан зохицуулалтыг тусгасан.
Гурав. Тогтоол батлагдсаны дараа үүсч болох эдийн засаг, нийгэм, хууль зүйн үр дагавар, тэдгээрийг шийдвэрлэх арга хэмжээний санал

3.1. Эдийн засгийн үр дагаврын хүрээнд.


“Монгол хүний удмын сангийн аюулгүй байдлыг хамгаалах, хүн амын өсөлтийг дэмжих талаар авах арга хэмжээний тухай” тогтоолын төслийн 3/ “Монгол Улсын хүн ам зүйн бодлогын хэрэгжилтийг хангах, удирдан зохион байгуулах, зохицуулах, хяналт тавих үүрэг бүхий төрийн бүтцийг бий болгох шийдвэрийг 2021 онд багтаан гаргаж, хэрэгжүүлэх”, 6.2/ “6 болон түүнээс дээш хүүхэд төрүүлсэн гэр бүлд нэг удаа орон сууцны урьдчилгаа төлбөрийг төрөөс дэмжлэг үзүүлэх асуудлыг судлан, шийдвэрлэх арга хэмжээг авах” талаар тусгасан. Үүнтэй холбоотой гарах зардлыг Хууль тогтоомжийн тухай хуулийн 18 дугаар зүйлийн 18.1-т заасны дагуу хийсэн.

3.2. Нийгмийн үр дагаврын хүрээнд.


Тогтоолын төсөл батлагдсанаар гэр бүлийн тогтвортой байдлыг хангах, Угийн бичиг хөтлөх, эх хүүхдийн эрүүл мэндийг хамгаалах, хүүхдэд таатай орчинд өсөж торних боломжийг бүрдүүлэх, олон хүүхэдтэй өрхийн нийгмийн тулгамдсан асуудлыг шийдвэрлэх, гэр бүлийн хүчирхийлэлтэй холбоотой гэмт хэрэг, зөрчлийг бууруулах, Монгол хүний удмын сангийн аюулгүй байдлыг хангах, оюун ухааны чадавхи, бүтээмжийг дээшлүүлэх, үндэстний дархлааг бэхжүүлэх зэрэг ач холбогдолтой.

3.3. Хууль зүйн үр дагаврын хүрээнд.


Монгол Улсын Үндсэн хуулийн Арван зургадугаар зүйлийн 6 дахь хэсэг “Эрүүл мэндээ хамгаалуулах, эмнэлгийн тусламж авах эрхтэй...”, Арван зургадугаар зүйлийн 11 дэх хэсэг ”... Гэр бүл, эх нялхас, хүүхдийн ашиг сонирхлыг төр хамгаална”, Арван зургадугаар зүйлийн 18 дахь хэсэг “...эх орондоо буцаж ирэх эрхтэй. Гадаадад явах, оршин суух эрхийг үндэсний болон хүн амын аюулгүй байдлыг хангах...”, Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна” гэж тус тус заасан хүний эрхийн баталгааг хангаж, хамгаалах. Мөн хүчин төгөлдөр мөрдөгдөж буй хууль, тогтоомжийн хэрэгжилтийг хангаж хэрэгжүүлэх ач холбогдолтой.
Дөрөв. Монгол Улсын Үндсэн хууль болон бусад хуультай хэрхэн уялдах, түүнийг хэрэгжүүлэхтэй холбогдуулан цаашид шинээр боловсруулах буюу нэмэлт, өөрчлөлт оруулах, хүчингүй болсонд тооцох хуулийн төслийн талаар


Тогтоолын төсөл нь Монгол Улсын Үндсэн хууль болон бусад хууль тогтоомжид нийцсэн болно. Мөн тогтоолын төсөл батлагдсанаар шинээр боловсруулах буюу нэмэлт, өөрчлөлт оруулах, хүчингүй болсонд тооцох тухай хууль, тогтоомж байхгүй болно.

ХУУЛЬ САНААЧЛАГЧ
� Хөдөлмөр, нийгмийн хамгааллын яамны “Ажиллах хүч гадаадад гарах, гадаадаас ажиллах хүч мэргэжилтэн авах тухай хуулийг шинэчлэн найруулах хэрэгцээ, шаардлагын судалгаа” 2017 он.


� Үндэсний статистикийн хороо.”Согтууруулах ундааны хэрэглээ, үйлдвэрлэлийн өнөөгийн байдал” судалгаа 2019 он.


� “Хам тамхи, мансууруулах бодисоос иргэдийг хамгаалах нийгэмлэг-22 жил” судалгаа 2021 он.

